
A Brei, que se veu a vivir comigo sem conhecer-nos e 
juntes compartimos na casa dor, calma, raiva e amor.

Juntes nos transformamos. 

7



8



9



10



Betadine é um livro de tenrura, compaixom e amor.


Falar da dor ajuda-me a coloca-la em palavras, materializa-
la e assim poder fazer algo com ela. Se nom falo do que 
me doe, fai-me dano e quanto mais tempo passa, mais se 
me enquista.


Decidim compartir o meu processo com quem queira le-lo, 
por se a alguém lhe serve de algo.


Este processo vivi-no eu em catro fases:

dor

calma

raiva

amor


Dar-me conta de que nom me queria fixo-me tomar 
consciência da dor que sentia. Desde a calma parei-me a 
observa-la. Entende-la gerou-me raiva. Conectei co amor e 
sentim esperança.


Este livro está escrito tal e como eu escrevo. A gente que 
sabe di que mesturo duas normativas, pero o nom 
binarismo é a minha cousa e está bem. 
Dor 





1 

Esta noite boto-te de menos

porque estou canse 
e contigo tinha onde crear um espaço seguro 
e por momentos esquecer que 
tenho que poder com todo.


Boto de menos que me sostenhas.


Penso que me gustaria

escrever poemas ás minhas amigas.

Quizais.

Pero coa gente da que me namoro

abro-me, confio e refuxo-me 
dum jeito mais total.


Nom o chamaria romanticismo.

Quizais sim é idealizaçom.

Talvez.


Ao final as amigas sostenhem.

Pero a gente namorada sustenta o peso 
doutro jeito.

Quizais tóxico? Nom o sei. 



Desde logo aliviante.


Boto de menos descargar o peso do caminho.


Ao final, quando volver a caminhar soe,

por muites amigues que tenhas 
durmes soe polas noites, 
paseias ti sempre os cans 
e fas a ceia por mui canse que esteas.


Quem te tivera cerca 
para sentir-se acompanhade. 
2 

Eu nom estava preparada para ser querida.

Nom estava preparada para ser mirada com olhos de 
amor, respeito e admiraçom.

Porque ainda nom me creo valiosa, importante, enteira.


Nom estou preparada para ser querida 
porque eu nom me quero. 
Tenho medo a que me queiram e marchem.

Porque nom tenho amor próprio co que proteger-me.


Eu nom estava preparada para ser querida.

E ti vinheches, quixeches-me e marchaches.

E eu nom tivem tempo a entender, aprender e despedir.


Sigo sem estar preparada para ser querida.


Tenho medo a que todo o mundo marche.


Prefiro estar soa por escolha que por obriga.

Estou aprendendo a querer-me.

A aceitar os abandonos,

que som marchas.

A respeitar os tempos. 
Terápia de parelha


Sempre me dei tam por sentada 
que esquecim que estava aí.

Com esta forma horrorosa de tratar-me.


Nunca mais.


Já mais nunca fixar-me só nos defeitos, 
obviar o bo.


Já mais nunca falar-me odioso,

dizer-me que eu nom valo, 
que nom importo, 
que nom me quero.


Já mais nunca mirar no espelho 
e despreciar o meu corpo.


Já mais nunca pensar que ninguém me vai querer, 
que vam marchar, 
que estou soe.

Como cortar a relaçom tóxica contigo mesme?


Os maltratadores nom cambiam.


Pero nom me queda outra 
que aprender a querer-me, 
e valorar-me, 
e cuidar-me.


Porque nom estou soa, 
estou comigo.

E ojalá me acompanhe por muitos anos. 
Calma 





4 

Gosto de enredar-me polas noites

de criar espaços de intimidade 
e intensidades compartidas. 
 
De desmontar o amor 
e construír a amizade.

Sem sexo, com sexo. 
Sem expectativas.

Com apertas, bicos e massagens.


Gosto de apreciar o privilégio 
de escuitar o que me queiras contar, 
de ter a sorte de ser compartide.


De estar na primícia 
do estreio 
das ideias quando empeçam a andar.


Adoro estar presente 
no momento em que nace a expressom, 
quando começa a ser compartida.




Que sorte ter amigues que criam. 
Que sorte que me compartam 
os seus experimentos.


Esquecim a moral e a crítica. 
Já nom sei que é o bem e o mal.

Só observo, escuito, aprendo.

Critico. 
Pregunto.

De novo observo, escuito e aprendo.

E por dentro medra algo. 
Buscar a paz.

Estar onde estar nom seja um problema.

Pouco ruído.

Calor no inverno. Fresco no veram.


Pedra e madeira.

Lume e lareira.


O singelo.


Monte, rio e terra.

A montanha ao longe.


Cuida-me, mamá terra.

Arrola-me para que durma tranquile. 
Eu de maior quero ser mediocre.


Fazer o que me pete 
e faze-lo sem muito jeito.


Jogar ao rugbi e ser suplente.

Fazer música para es minhes colegas.


Eu quero bailar mentres cozinho, 
sem pretensions.


Nom mirar-me demasiado no espelho 
nem consultar o móbil sem justificaçom.


Quero ir á casa de Amelia 
a ver se saiu bem o leite calhado.


Sentar á tardinha na terraça 
a escuita-los grilos.


Nom quero ter êxito.

O êxito abruma-me, 
angustia-me, 
atrapa-me.


Quero ser mediocre.


Pero boa pessoa.


Amável, espontánee e natural.  

29

Gosto da minha pele suave.

Das curvas que se extendem 
por todo o meu corpo. 
Redondez nas raízes. 
Carinha de cachorro, 
olhar tenro e brandinho.


Gosto da minha lindura, 
do meu interesse por transparentar-me.


Ás vezes empenho-me 
em parecer fere. 
 
Pero deslegitimo-me quando me falo assim.


Borro o meu dereito 
a sentir, 
expressar 
e compartir enfado. 
 
Nom me empenho em parecer fere. 
Enfado-me contidamente.

Gosto da minha perspectiva crítica. 
 
De olhar para dentro e revisar.

Sem medo á imperfeçom, 
aceitando-a como amiga.


Quero-me coas minhas feridas, 
dores e cicatrizes.


Gosto de como, a pesar de todo, 
sempre me olho com amor.


Aprenderei a cuidar-me. 
Um bico na fronte

ás minhas amigas. 

Umha carícia na alma.


Para Bea.

Quero-te,

criatura de ira explosiva 
e amor bailongo.


Gosto 
do teu jeito de sorrir 
quando me ves chegar. 

Das apertas e dos mimos 
que sabem a agasalho.


Da forma em que aprendo 
tanto, tanto, tanto 
do teu jeito de ver o mundo.


De como permites ser.

De como defendes 
o dereito a sentir.


Gusta-me ver 
como baixas as cousas á terra. 
Sem pretender demasiado. 
Sem pressons. 
Com límites. 
Aberto e direito.

Dizer algo precioso, 
tirar-te um peido que cheire a chukrut 
e pirar-te sem despedir-te.


Gustas-me um monte, 
quero-te bastante 
e agradeço que esteas na minha vida.


Hoje, polo menos*.


*Este texto escrevi-no o 16 de junho de 2021. A dia de hoje, 3 de outubro de 
2023, corroboro que te quero muitissimo mais do que se pode expressar, Bea, 
e que quero estar na tua vida muito tempo. 
Anarcocapitalista

soa a nome de pizza

de cadeia americana.


Feita de masa precozinhada 
queijo de plástico 
e ingredientes rimbombantes.


Youtuber de pepperoni.

Opinions com pinha.

Argumentário congelado como

o aceite das pipocas de microondas. 
Polas risas.


A justificaçom universal. 
Há merda de rato

debaixo das camas dos cans.


Tinha pinta de larva, 
de cereal de chocolate.

De bomba de destruçom masiva.


Pero era só merda de rato. 
12 

Colectivizar-nos


O meu medo é nosso.


Por que eu aprendim que 

se nom me portava bem 
a gente ia deixar-me sozinho?


Essa pantasma.

Se se dam conta de como es 
deixaram de querer-te.


Mais nom é certo.

Inventei-no.

Contarom-mo e cri-no.


E aquí estou,

agora.


Deixando que o cachorro 
lhe explique á coraza 
as cousas singelas da vida.

Que eu tenho direito a ser eu.

Que a gente nom vai marchar.

Que inda se marcham 
eu já nunca vou estar só.

Pero que ninguém vai marchar.


O cachorro quere-se.


E ti, quere-lo? 
No medio da rave, cunchas e sintetizadores.

Bombo e caixa, pandeiro e culher.

Dumha peneira gastada faremos umha pandeireta.

Para cantar a pena e mudar em arte a dor.

Se umha irmá queda calada, sacamos-lhe a copla nós.

Se nos tapam a boca, tocamos mais forte.

Se nos pecham as portas, queimamo-las.

E saltamos por riba do lume sete vezes.  
Gosto da minha casa.

Onde sempre há paz.

Onde ninguém berra.

Onde ninguém invade.


Esta casa onde podo ser eu, 
estar tranquile, 
comer e durmir.


Descansar do mundo.


Gosto desta casa de pedra 
que está um pouco rota 
e tem demasiadas cousas.

Coma mim.


Pouco a pouco vai-se reparando, 
ponhendo flores na terraça, 
baleirando do innecessário.


Em inverno vai frio 
e nom vive muita gente por aqui.


Ás vezes vem a tristeza a durmir.


40



Pero como dos buratos na parede 
e dos ratos no falhado, 
fixem-me amigue da tristeza, 
e quando vem falamos da vida 
e contamo-nos contos.


Ás vezes venhem amigues 
e a minha casa enche-se de luz.

Os cans pidem mimos 
e dam amor.

O monte viste-se de orvalho, 
o sol sae tras a montanha.


Na minha casa 
as vizinhas sempre param cinco minutos a falar.

Partilhamos o que temos; 
tempo, comida e risa.

Cuidamo-nos e queremo-nos.


Gosto da minha casa.

É pequena, fria e

tem demasiadas cousas, 
pero sempre te garda da chuiva 
e do medo que axexa fóra.

15 

Nas feridas que ti tes

eu nom fago bem.


Por isso, melhor marchar. 
16 

Chegou a tristeza.

Á hora das ras.


Á hora em que o coraçom bate suave,

quando nom há vozes na casa.

Quando lhe pechei a porta aos enfados 
vem a tristeza

e mete-se na cama a durmir comigo.


E resistir doe.

Sentir doe.

Deixar de sentir dá medo.

A dor dá medo.

O medo pom-me triste.


E no fondo,

no médio disto todo,

está a presença do meu leom,

Acompanhando.

Escuitando. Deixando ser.

Cuidando e defendendo.


Que seria de mim sem mim.

A tristeza veu.

Bicou.

Marchou.


E volverá.

Porque esta casa é tam sua como minha.

Pero eu nom estou só.

Estou comigo.


E por mui ridículo, 
idealista, utópico, desubicado 
que soe, 
para mim funciona.

17 

Tede cuidado.

Nom me sacudades.


Cuidado cos cristais rotos.

Som transparentes,

frágiles 
e perigosos.


Cuidado se vos asomades 
a mirar pola minha fiestra.


A minha casa é pequena, 
está rota, 
pero é segura.


Nom me movas tam forte.

Nom me agites.


Tenho medo a fazer-me dano.


Vai com cuidado, 
que me corto. 
18 

Escrevo-me palavras

a falta de apertas.


O siléncio dá-me paz 
e baleiro.


Há demasiadas contradiçons 
neste lugar.


Pero busco-a desesperadamente.


Quando tenho muita pena 
esqueço a risa.


Será que para rir há que chora-lo todo.


Há quem para chorar tem que ri-lo todo antes.


Há dias que nom me quero tanto.


Esta solemnidade.


Esta tristeza.

Tenho tanta que ojalá poder cambia-la por pasteis.


Boto de menos a quem marchou.


X

X

X


Ojalá poder ir de visita com pasteis

e jogar ás cartas.


Tenho medo a sentir atraçom.


Tenho medo a fazer algo inapropriado.

A que a gente marche.


E sei que se marcham é polas suas feridas.

Pero ojalá nom incomodar. 
Raiva 





19 

Autodefensa


Que nom me fagam dano.

Instinto de ouriço.

Ouriço que caminha sem abrigo.

Como o caracol que deixa atrás a cuncha.


Dá-me medo saber que 
ninguém estará para sempre.


Que a gente que nom me conhece muito 
pode marchar em qualquer momento.


Dá-me raiva 
nom ter margem de erro.


Enfada-me 
precissar desta desconfiança.


Eu nom vinhem ao mundo 
a ser um animal inseguro.

Vinhem a estar tranquilo.




Caminho coa mao aberta, 
acompanhado do que sinto, 
comigo e com quem queira andar 
este caminho estranho.


Já cargo demasiada desconfiança 
para colher mais peso.


Se o conflito está aberto, 
se há dor, se há ferida, 
para, respira e cura.


Quero caminhar com gente brava 
que resolve os seus problemas.

Que se nom sabe, pregunte.

Que se abra, 
que agarde, 
que chore.


Nom quero desconfiar mais, 
tenho abondo co meu medo.


Quem nom me quera

que aparte. 
Desmontando a lesbofóbia


Nunca soubem querer-me 
e agora estou aprendendo.


Nunca pensei em mim como um marimacho.

Sempre me vim mais coma um neno 
que era lido como umha nena masculina.


Nós somos o que somos por dentro, 
pero também somos o que nos vem.

Somos o que expressamos.


A minha expressom de género 
é de marimacho. 
Tenho corpo de tia, 
visto roupa de tio. 
Nomeo-me em masculino.

Pero som um macholo.

Um ser visto como mulher que 
se expressa como home, 
que realmente é nom binário.

Som um tipo amável cum corpo com cadeiras e tetas. 
Tímido e extrovertido, honesto e riquinho.


Atravessado por dores profundas que adoitam vir polas 
noites.


Aprendim a avergonhar-me de quem som,

agora rebelo-me contra essa aprendizagem e busco 
aprender a querer-me.


Hoje miro os meus olhos, o meu pelo, as minhas tetas, o 
meu cu, a minha barriga, o meu lombo, o meu sorriso, a 
cara de despistado que tenho muitas vezes, o jeito em que 
visto, a minha alegria, a minha intensidade e a minha 
calma.


Miro-me e vejo-me.


Quero-me e quero que sigamos vivindo muito tempo. 
21 

Quero acompanhar-me desde a compaixom.


Sentir, expressar e validar a raiva

e construir desde a tenrura.


Acolher-me como acolho aes minhes amigues.

Transitar, entender, acorpar.

Soster-me.


Com todo o carinho do mundo.


Isto som eu.

Umha bolinha de pelo.

Um animal tenro e mimoso.

Um gremling antes do solpor, 
seco e merendado.


Nom fica muita mais paciéncia.

Há dor, tristeza e enfado.

Abondo para varios invernos.

As estufas Lacunza precisam madeira seca de dous anos, 
preferivelmente de árvores pouco resinosas.

A madeira ótima é de faia.

Senom, carvalho, nogueira ou bidueiro.

Nom tanto eucalipto nem pinheiro.

Nom se queres que a estufa Lacunza dure bem de tempo.

Que o lume aguante.


Eu nom quero arder com eucalipto nem pinheiro.

Quero sandar esta ferida.

Quero cicatrizar. 
22 

Claro que romantizo.

Claro que fantaseo com passar toda a vida contigo,

Desejando que quando tes um plam guai de aventura 
penses em mim para partilha-lo.


Claro que sonho com que nom me faltes nunca, 
ainda que profundamente levo na pel 
a memória de todas as pessoas que marcharom.

Pero sonho com que ti quedes comigo muito tempo.


Claro que alguns dias estou profundamente namorado de ti.

Som especialista em gostar das minhas amigas.


Pero como nom vou namorar 
dumha pessoa tam cheia de linduras, 
tam, tam, tam, tam todo 
que me desata a intensidade 
ata o ponto de que se o penso muito 
em verdade fai-seme demasiado grande 
o amor este que tenho dentro.


Claro que romantizo.

Claro que te comeria enteira a bicos.


Claro que che diria cos dedos 
todo o que com palavras se me fai grande, 
jogaria horas a enredar-me contigo 
e miraria-te com olhos de fondo de universo.


Pero para que enganar-nos.


Prefiro compartir contigo a vida 
e gozar comigo mesmo 
desta cousa intensa, inmensa 
e se isso ensinar-che algo disto algum dia, 
quando seja seguro, 
e nom me dea medo estar ás vezes namorado de ti. 
23 

Nom tenho claro

que significa ser boe nalgo.


Todo o mundo quere ser boe, 
pero nom porque ser boe seja gostoso, 
senom porque todes querem aes boes.


Quando alguém é boe nalgo 
a gente dá-lhe os parabens, 
a família alegra-se, 
es amigues celebram.


Ás vezes os jornais falam dumhe, 
saes na tele 
e convidam-te a visitar escolas.


Pero eu nom tenho claro 
por que é bo ser boe nalgo.


Fazer cousas chulas é guai 
porque a gente che presta atençom 
e deixas de ser invisível 
e a gente pregunta-che como estás 
e a família dá-che os parabens.


Pero ás vezes es boe nalgo 
e ás vezes nom o es.


Os seres humanos estam um pouco rotos.

Dá-selhe super importáncia 
a quem gana competiçons, 
a quem achega prémios, 
pero ninguém fala da importáncia das carícias.


É fermoso sentir cousas e querer conta-las 
e criar música.

Por isso é raro que preguntem pola roupa que levas posta 
num videoclip.  
Que também é guai, 
pero nom sei, é raro, 
quando ti fas música 
e aí fóra 
o cisheteropatriarcado está tam forte 
que quando saes á rua 
ou es carne, 
ou nom existes, 
ou compites pola carne.

Nom sei para que serve ser boe nalgo 
mais que para que te mirem 
e existas.


Creo que ser boe nalgo é perigoso.

Deixas de importar ti e importa o que fas.

E se deixas de ser boe deixas de importar.

Porque ninguém lhe deu importáncia ás carícias.

Aceitar as roturas.


Observar a fenda.


Mirar o sangue 
e acompanhar com calma,

como quando choras ao lado dum cam 
que está tranquile, 
pero que se responsabiliza elu próprie 
do que a dor alhea lhe fai sentir.


Quita-la máscara.


Mirar o espelho.


Enfadar-se por nom ser capaz 
de ser como o resto.


Sentir a raiva co rebentar do molde.


Como umha talha 42 que apreta 
e um bandulho que berra 
“liberdade!”

Mirar o espelho 
e buscar a tenrura 
debaixo de todas as capas de dor.


Aguantar nom é umha opçom.


Ti mereces que te queiram, 
que te toquem, 
que te tratem bem.


Enfada-me este mundo que fai baleiros, 
que ignora pessoas, 
que berra, fuma e despreza.


Pero no médio deste mundo frio e violento 
sorrio tranquile.


Quando se me passam as ganas 
de queimar contedores 
e partir-lhes o cráneo 
ás pessoas que abusarom de mim,

sorrio tranquile.

Depois de acompanhar como cam calme 
as noites de chorar e convulsionar, 
sorrio tranquile.


Ás vezes sorrio perverso, 
pero a maioria das vezes sorrio tranquile.


No médio deste mundo 
frio e violento 
o que mas desejo fazer 
é inventar histórias de bo trato e tenrura, 
apertar es minhes amigues 
e prometer-nos que todo vai sair bem.


Buscar na amabilidade 
a esperança para seguir querendo estar no mundo. 
25 

E que passa se gosto de romantizar.


A fantasia dá-me gustito.


E se gosto de romantizar a tenrura, 
qué.


Romantizar a consideraçom, 
a escuita ativa, 
a amabilidade, 
o sorriso do senhor que vende geados 
e contagia-che ilussom polo sorbete.


Que passa se gosto de romantizar 
o compromisso coas minhas horas de sonho.


Poucas cousas na vida 
que valore tanto coma descansar.


Poucas cousas me fam tam feliz 
coma ir durmir co sol 
e espertar coas galinhas.

Que passa se quero romantizar 
as visitas inesperadas.

A gente que aparece quando nom a esperas 
cumhas bolachas e froita 
á hora da merenda.

Os acossadores nom, 
nom romanticemos a violência.

Romanticemos a merenda 
e visitar es vizinhes.


E mira, prime, 
creo que também nos merecemos 
escuitar a diário 
as cousas lindas que temos, 
o que nos gusta de nós e 
o que gostamos des outres.


E qué se romantizo a consideraçom e o bo trato, 
e qué se coloco a amabilidade no centro.


Vem-me dar um pouco igual 
levar toda a vida sabendo 
que há pessoas com medo á vulnerabilidade 
que ridiculizam e menosprezam 
a minha necessidade de ser horizontal, 
de ter em conta, 
de expressar, preguntar e escuitar.


Gosto de que me chames quando queiras, 
de existir num lugar importante para ti, 
de ter-nos em conta.


Gosto de saber que há alguém 
que entende a profundidade da ferida 
e que me vai repetir todas as vezes que seja necessário 
que eu importo.


E gosto de que confies em mim para dizer-me 
que nom confias ainda em mim, 
que te vai levar tempo, 
e ojalá compartir tempo, 
medos, vulnerabilidades e tenruras.


Romantizar a honestidade.


Eu romantizo o que me peta. 
Amigue, mereces tenrura.


Amigue, mereces paciência.


Amigue, mereces desejo. 
Há cousas que só se podem expressar com poesia.


O que sinto quando namoro dumhe amigue.


O silêncio do medo aprendido que paraliza.


A validez de ser umha pessoa rara 
que leva toda a vida 
sentindo, escuitando e vivindo 
a força que te leva á margem, 
e ainda assim mira-se no espelho 
e sorri, encantade de conhecer-se.


Que alegria estar vive. 
Fantasia


Está prohibido.

Nom o quero.

Pero desejo-o.


Um dedo percorrendo-me a orelha.

Debujando o trazado da escápula.

O dorso da minha própria mao 
acarinhando-me a fazula.


Ás vezes sonho que existe alguém 
que me mira com desejo.

Que me quere e conhece-me 
e ainda assim gosta de mim. 
Abrir, foçar e limpar


Antes de durmir conta-me um conto.


Gosto das histórias de animais.

Das coleçons.

De fazer amigues entre as páginas 
e vivir aventuras desde o calorinho da cama.


Gosto do anaquinho compartido antes do sonho.


Que me agarrem umha mao e ma acarinhem.


Que me contem umha história 
no lombo cos dedos.


As carícias 
cosem-me as feridas todas.


Umha mao percorrendo suavemente 
a graxa do meu bandulho 
contra oito anos a dieta 
condenando o direito a repetir postre.

Que me mirem os olhos 
e me pidam permiso para bicar-me.


Que me digam em voz alta 
que lhes gosto.


Sair ao mundo 
sabendo que todas as vezes que hoje 
me tratem em feminino 
doem menos 
depois dumha finde com amigues.


Som um jurelo pola ria 
escorregando transfóbia 
cuberto de consideraçom e carinho.


A escuita ativa 
aperta os siléncios todos,

e quando o siléncio sente o calor de estar na casa 
senta na alfombra a escuitar falar o medo.


Antes de durmir conta-me um conto, 
fai-me carícias na mao, 
que os meus medos sentem-se sós pola noite.

Vou desmontar

toda esta merda de desejo hegemónico, 
binário, 
patriarcal, 
violento e machista 
com versos de tenrura, bo trato e carinho.


Vou erotizar o consentimento, 
os tempos lentos, 
as miradas amáveis.


Vou borrar a invisibilidade 
falando do meu desejo.


Porque ainda que o sistema nom me veja 
sempre haberá umha bolhera mirando intenso, 
umha marica rindo,

umha pessoa nom binária indo merca-lo pam.


Sempre haberá penha invisível 
que ninguém mira, 
que ninguém questiona, 
e que por muito que se esforce 
nom está cômoda 
jogando a ser normal.


Há um ejercito travesti em caminho.


A câmara dos segredos foi aberta.

Inimigues de herdeire, temede. 
31 

Eu poderia buscar roupa 
que me fixera parecer 
o bombóm que som.


Bem poderia 
ir ás tendas 
e probar pantalons curtos 
que ensalzaram este cu respingom 
sem que se note que tenho 
um tremendo pandeiro.


Poderia buscar roupa 
que disimulara o tamanho 
das minhas cadeiras 
e do bandulho, 
que marcara a cintura. 
Que deixara o melhor do corpo dumha tia 
e que permitira sair o justo 
desta fermosa pluma bolho transmasculina 
que deus me deu.


Poderia cortar-me as tetas 
e por fim levar camisetas da minha talha.

Nom ter medo do vento, 
do veram, 
da protuberáncia.

De estar desenhade para aleitar criaturas.


Poderia jogar a mercar roupa, 
esquecer que tenho todo o que preciso, 
ir todas as semanas á de Pili 
a difuminar as patilhas 
e fazer rapados guapos e resultons.


Nom vou dizer que poderia 
volver á escravitude de controlar a comida 
porque me quero demasiado 
e a tortura 
nom é arte nem cultura.


Poderia deixar o pelo longo, 
ponher pendentes, 
vestidos, 
depilar-me.

Tapar a minha identidade e agochar a pluma.

E assim quando dentro dum par de anos 
tivera umha melena preciosa e normativa 

76



saeria polas noites 
e quizais deixara de ser transparente.


Talvez entom assim lhe gustara 
á gente que me gusta a mim.


Pero é que passo desse jogo.


Que ridiculez é esta 
de buscar o afeito no disfraz?


A mediocridade é política. 
A fealdade, 
o desalinho, 
a baixada de expectativa.


Amigue, mereces desejo.


E nom serei eu 
quem renegue da fermosura. 
Pero di meu cachorro que

fermoso é o que expressa honestidade, 
quem se permite ser, 
nom quem reproduce o cânon.

Porque o cânon afoga e exclue.


As minhas tetas 
querem respirar.

As cadeiras querem ser vistas.

Tenho um bandulho bailongo 
e um cu que vai desatado.

Coxas grandes como becerre.

E um sentido da estética 
deformado pola necessidade de gostar, 
de ser visto, 
de precisar vínculos sólidos 
que nom marchem a nenhures.


Debaixo das camis 3XL 
há um neno desfrutom 
que sabe que está mais rico que o pam. 
32 

O sistema é mui grande.

Eu som pequene.

Tenho medo.

Estou canse.


Hoje Xaxa fai 8 anos, 
por outra parte. 
Prime! Prime!


Que se me coou o maltrato nas mans!


Que nom sei como

eu estava um dia sendo linde, 
considerado e amável 
e de pronto, de súpeto, de socato 
tratei mal a umhe amigue.


E mirei adentro 
e nom me reconhecim.


Justifiquei-me, 
inventei umha mentira 
que me ajudara a gestionar a culpa, 
a inseguridade, 
a vergonça de nom saber como tratar bem 
e ter sido confuse 
e desconsiderade.

Ansiedade, 
nerviosismo, 
medo.


Agora tenho um formigueiro no bandulho 
que nom me deixa concentrar-me 
e trabalhar.


Toca-me transitar a culpa.


Vou fazer este truqui 
de colocar num papel as preocupaçons 
e nom pensar mais nelas por hoje 
e manhá que estea tranquile 
pensar em como melhorar para a seguinte.


Ansiedade, 
nerviosismo,  
pena.


Eu nom quero tratar mal aes amigues.


Ansiedade, 
tranquilidade.

Picor de betadine na ferida.

Porque tivem umha conversa incômoda, 
reparei no que sentim, nom dixem 
e em como de mal o fixem, 
pero responsabilicei-me 
e manhá tenho oportunidade de melhorar.


Ansiedade, 
culpa, 
determinaçom.


Calma.


Eu vinhem a este mundo 
a ser um animal tranquilo.


Transitar a aprendizagem.


Os erros nom me definem, 
define-me ser a pessoa que erra, repara no que fixo, 
aprende, 
repara 
e construe.

Culpa, 
ansiedade, 
amor próprio.


Hoje vou acompanhar-me 
e repetir-me forte que me quero, 
que estou comigo neste caminho 
e que vou aprender a tratar bem. 
IDENTIDADE


Branque.

Europee.

Galegue.

Nom binárie.

Bisexual? Asexual?

Tole.

Nom sei se gorde.

(Ham)Burguese.

Pijo.

Nom monógame.

Galegofalante.

Anarquista.

Antiespecista. 
Antifascista. Antirracista, antiadultista, anticapacitista.

Diska.

Autista.

Abstémie.

Animal humano tenro, crítico, violento, reactivo, sensível, 
criativo, dormilom, comilom, carinhoso, tímido, sociável, 
intro-extrovertido, aberto, joguetom, inseguro, valente, 
transgresor, incendiário, bailongo e tranquilo.

Para poder durmir tenho que ir a cama cedo, ler, ter 
mimos, nom ver pantalhas. Esperto cedo e com muita 
energia. Falo muito, penso mui rápido e comparto o que 
penso e sinto de jeito impulsivo e explosivo, pero intento 
ser considerade. Percevo o que o resto de pessoas 
sentem. Para entender o mundo e poder relacionar-me e 
fazer algo que me pidem preciso entender o porquê. Se 
nom entendo, bloqueio-me. Se me bloqueio e nom sei 
explicar-me e nom tenho a ninguém de referéncia cerca, 
pode que chore ou me disocie ou hiperventile ou me 
asuste muito. Pode que brote e me transforme em animal.


Tenho muita paciência.


Sinto todo muito. Nom podo tolerar o cheiro do tabaco. A 
natureza tranquiliza-me, estar cerca de cans coneta-me 
comigo. As crianças, a gente rara fam os espaços mais 
cômodos para eu estar neles. As dobres intençons dam-
me medo, a gente que nom fala co corpo nem coas 
palavras. Enfadam-me as mentiras. Ás vezes tenho que 
usa-las. Pero nom sei mentir. Agobia-me ter que saber 
comportar-me. Seguir os códigos. É confuso.


A auga relaxa-me. Jogo e fago música para relacionar-me 
coas pessoas desde a diversom. Nom me drogo. Custa-

me atopar pessoas coas que jogar a foder. Custa-me 
atopar pessoas que me deam paz.


Nem podo nem quero vivir na cidade.


O siléncio tranquiliza-me.


Ás vezes tenho mais energia da que podo gestionar.


Para calmar-me acarinho-me, toco os cans, aperto um 
coxim, escuito cançons em bucle, banho-me, deito-me ao 
sol, sento fronte ao lume, fago todo mui amodo.


Quando me enfado grunho, tremo, ensino os dentes, 
apreto e solto as mans. Tenso o corpo todo. Nom som 
capaz de falar. Se me tocam golpeo e mordo.


Quando estou triste choro, escrevo, desejo que haja 
alguém. A maioria das vezes nom som capaz de pedir 
ajuda por se me dim que nom.


Tenho medo a que nom me queiram. Estou curando graças 
a ter pessoas que me repitem que me querem e venhem 
ver-me e tocam-me e jogam comigo.


86



Nom creo no futuro nem no êxito. Nom creo na sociedade. 
Creo nas amizades, nes vizinhes, na amabilidade, na 
tenrura e na consideraçom.


Quero aprender a tratar bem, a defender-me a mim e aes 
minhes amigues.


Mereço que me tratem bem, que me queiram.

Estou aprendendo a querer-me.

Alguns dias tenho esperança e ilussom no que está por vir. 
Som entusiasta. Quando estou contento movo-me muito, 
falo, fago bromas.


Adoro fazer caca. Gosto de cheirar os meus peidos e mijar 
na ducha, no mar, no rio, no monte e em sítios abertos. Ás 
vezes mijo de pé.


Nom confio na policia, no profesorado, na gente que 
convive com crianças e nom se responsabiliza do 
adultismo, com cans e nom se sabe especista.

Nom creo nas instituçons.

Nom quero tomar psicofármacos.

O deporte regula-me, pero os espaços com gente cis 
esgotam-me.

Gosto de fantasear, de organizar cousas, de fazer plans 
hipotéticos.

Sonho com fazer amigues com cousas parecidas a mim. 


Nom quero ser funcionário.

Nom quero ser precário.


Lembro as minhas avoas e o meu cam.


Poderia seguir escrevendo, pero vou ir durmir.


Quero-me.


Som todo isto e está bem.


Há gente e animais que me querem.

E as minhas histórias e as minhas vozes e multiplicidades 
também me querem e acompanham. 
Amor 





35. O desejo


O desejo que eu sinto por outras pessoas é meu.

Eu o sinto, eu decido se quero expressa-lo, comparti-lo, 
desfruta-lo para mim ou se quero evita-lo.


O desejo é um animal salvagem.


Ás vezes aparece,

bota tempadas sem vir, 

pom-se em celo,

procura afeito

vai e vem com liverdade.


Ás vezes

junta-se com outros animais a jogar.


Ás vezes baila coa lua, co sol.

Outras baila soe.

Muitas vezes só respira.


O meu desejo é um gato silvestre que nom está 
domesticado.




E eu miro-o ir e vir,

polas noites,

baixo a lua,

subido a umha árvore,

lambendo as patas e limpando-se.


Elegante,

tenro 

e salvagem.


Nunca ousaria ponher-lhe colar,

leva-lo da correia,

mete-lo numha jaula.


O meu desejo é do monte,

ainda que vem comer a casa

e ás vezes durme comigo.


O meu desejo é um mistério.


Tem vontade própria

e fascina-me contempla-lo.

Adoro quando passamos tempadas juntes,

conheço a sua forma de estar no mundo

e compartimos cotiá.

E também adoro o tempo que passamos na distáncia.


Sabe-lo livre e explorador.


Gosto da calidez que me deixa no peito.


Nom gosto da confussom que me provoca quando 
convivimos, pero estamos aprendendo a relacionar-nos.


Eu, a respeitar a sua natureza.

Elu, a dizer o que nom quere.


Eu deixo as ventás abertas.

Elu marcha a passar tempo só.


Eu pregunto-lhe que precissa.

Elu di que nom sabe.


Elu pregunta que precisso.

Eu digo-lhe,

precisso comunicaçom,

compartir tempo,

conhecer-nos.


Que me conte as aventuras,

durmir apertades algumhas noites.


Que fantasee em voz alta para mim.

Que me confie os seus anhelos.

Que me deixe soster os seus medos.

Que vaia e venha co vento e as estaçons.


O outro dia veu de noite

e pediu-me mantas de peluchinho,

abrigos de borreguilho

e sabas de coralina.


Pediu-me cadeias e mosquetons,

roupa enorme,

botas de metal.


Dixo-me que botava de menos o rugbi,

as ostias,

os moratons.


Que gosta de jogar com mordiscos,

que adora apretar cousas,

que lhe relaxam as luzes tenues.


Que adora o jogo por riba de todas as cousas

e que se vincula jogando.


Que nom sempre quere que lhe toquem,

e que todas as vezes quere que lhe pidam permiso.


O meu desejo é delicado como o fio dumha aranheira,

como a pegada dum gato na erva giada.


Fugaz como a mirada dum corzo,

sutil como o primeiro olor a primavera.


O meu desejo é um animal salvagem.


Durme co sol.

Caza ratos.

Bota a sesta.

Vai e vem.

Vive dentro de mim. 
36. O afeito


O desejo é um animal salvagem.


O afeito é um animal domesticado.


O meu vive na casa,

comparte comigo caminho, cama e comida.


O meu afeito

é umhe cadele podenque

com sensibilidade de coelho,

tenrura,

instinto de lobo

e alta necessidade de amigues que nom marchem.


O meu afeito

é um animal de manada.

Nom sabe, quere nem pode

vivir soe

e busca animais cos que compartir

os seus afeitos.


O meu afeito

está desconcertado

porque vivimos num sistema

capitalista e individualista

que nom comprende bem.


Elu naceu para compartir cotiá

e chamar aes vizinhes á porta,

para ir jogar ao monte,

fazer lume em família

e cozinhar em pota grande.


E aqui está,

lambendo-se as feridas

e construindo umha casa de pedra, ferro e madeira

no médio dum mundo de cemento e formigom.


O meu afeito

vem de antigo,

aprendi-no das minhas avoas,

de minhes xais,

das vizinhas,

desta terra que piso.


Se falo com elu

nom di palavras,

pero canta sons,

toca palmas e move o rabo.

Frota a cabeça contra o meu ombreiro.


O meu afeito

sabe de tenrura,

de jogar no barro

e sorrir co peito aberto;

de chorar na noite

e de meter-se na ducha quente em inverno.


Sabe de contos, 

de lendas

e de receitas na cozinha de lenha.

De fregas no corpo

e de sestas.


Fazer-lhe a cama a umhe amigue,

lentelhas a lume lento

e conspirar contra o normativo.


Confia cos tempos lentos,

coa delicadeza.

Vincula-se jogando

e compartindo pel.

Leva umha cadeia de ferro

e escolhe quem lhe leva da correia.


O meu afeito é pequeno, suave, peludo e quentinho.


Também vive dentro de mim. 
37. Amor, amizade, afeito e desejo


O amor para mim

é parecido ao punk.

Nom sei o que é,

pero sei por onde me guia.


Minha avoa Nati

aprendeu-me

umha forma de amar bem bonita;

de dar polo prazer de dar,

sem agardar nada a cambio;

umha forma de amar algo torpe,

que nom sempre entende,

pero confia.

Umha forma de amar

transparente e honesta,

o que ves é o que há.


Os cans aprenderom-me

umha forma de amar bem singela.

Sem palavras, com presença.

Sem promesas.

Tempo compartido e vontade de pertença.

Busca-la pel, beijar, frotar cabeça,

pedir e dar.


Nom sei ser amigue sem amar,

nom sei amar sem ser amigue.


Para mim a amizade

é um vínculo de amor

com vontade de ficar, compartir e construir.


A amizade celebra o erro

e busca formas de compartir aprendizagem,

de desfrutar da calidez,

da diversom,

e acompanhar a tristeza quando chegue.

Porque a tristeza sempre chega

para marcar as paradas e a direçom do caminho.


A amizade é um caldo

que precissa o lume lento.


O desejo é chama.

O afeito brasa.

O amor dá calor.

A amizade procura lenha para que o lume estea vivo.

Desejo compartir-me coa gente á que quero,

ás vezes,

quando vem o desejo a prender-me.


Nom sempre mo quero vivir,

ás vezes sinto-o e gardo-mo,

outras expreso-o,

algumhas fago algo com el.


Estamos aprendendo a relacionar-nos.


O meu afeito e o meu desejo

nom se entendem muito.

Falam línguas diferentes.


Ao meu afeito asusta-lhe

a liverdade e a imprevisibilidade

do meu desejo,

e ao meu desejo

asusta-lhe

o compromiso do meu afeito.


E assim andam.


Toda esta gente vive dentro de mim. 
